	Proceso de elaboración dunha WEBQUEST 

O traballo final que vas realizar é unha WebQuest susceptible de ser aplicable á aula, e cuxas características iremos concretando paulatinamente. Parte das actividades que imos realizar serán de tipo analítico, como unha forma de ter as ideas claras á hora de comezar o noso traballo de creación da WebQuest. Suxerimos os seguintes pasos, que posteriormente concretaremos nunha secuencia  de actividades:

1º- Aproximación á noción WebQuest.

Para poder dominar a metodoloxía, é imprescindible un traballo analítico previo, consistente en comprender claramente o concepto de WebQuest: é dicir que se pretende mediante esta metodoloxía de intervención didáctica. 


2º- Partes da WebQuest.


Como indicamos, trátase dunha metodoloxía previamente definida e, en certo sentido, estandarizada, polo menos en canto ás partes das que debe constar. O noso traballo ten que constar dos devanditos apartados, que analizaremos mediante unha actividade. Tamén a partir deste momento propoñeremos traballar mediante equipos de elaboración que recollan todas as partes analizadas, e que iremos completando paulatinamente.
3º- Análise WebQuest.


En terceiro lugar, imos apoiar os nosos coñecementos na análise de exemplos concretos, como unha forma de ir decantándonos sobre as características concretas das que pensamos dotar a nosa WebQuest. Malia tratarse dunha metodoloxía cunhas partes fixas, dun protocolo didáctico, o certo é que hai formas moi distintas de enfocar e desenvolvela. Partir do contraste de ideas, da comparación con outras que xa están elaboradas, permitiranos ter as ideas claras cando comecemos o traballo de elaboración.


4º- Elección de tema e contexto de desenvolvemento

Posteriormente imos proceder a determinar un tema e condicións previas aos que vai ir dirixida. Por condicións previas entendemos a planificación dun conxunto de aspectos como o tipo de centro e dispoñibilidade de recursos informáticos para o que teoricamente estariamos deseñandoa, o nivel educativo dos alumnos e a área, así como, moi, especialmente os coñecementos informáticos previos que o alumno debería posuír para desenvolver o traballo proposto de forma máis ou menos autónoma.
5º- Definición de obxectivos xerais, contidos temáticos e procedementos de TIC.


Un determinado campo temático admite tratamentos moi diversos. Polo tanto, é preciso comezar por deseñar os obxectivos centrais (cun valor de certa provisionalidade, pois en moitas ocasións do deseño posterior xorden propostas sumamente válidas coas que non se contara e, ao contrario, algúns dos obxectivos que inicialmente pretendiamos, talvez non se poidan cumprir ante a falta de páxinas web válidas para desenvolvelos).
Da mesma forma, é aconsellable partir dunha división dos ítemes temáticos que van a compoñela: por dicilo de forma coloquial, dos campos de contido nos que se puidese dividir o noso tema. Por exemplo, se o tema elixido é Historia da guerra civil española, os campos de contido podería ser: situación precedente, causas da guerra, o alzamento, características de ambos os dous bandos, o desenvolvemento da guerra, a vida en retagarda, o final da guerra, consecuencias, etc. Esta subdivisión temática débenos guiar para que busquemos recursos -páxinas web, basicamente- e actividades ligadas a ela de forma equilibrada e completa, co fin de lograr un desenvolvemento coherente dende o punto de vista dos contidos. O ideal sería realizar tamén unha planificación dos procedementos de TIC -fundamentalmente, navegación e manipulación de recursos de Internet, como arquivos sonoros, imaxes, textos, etc. -, de tal forma que esteamos seguros de estar a ampliar significativamente o campo de dominios procedementais dos alumnos, pero sen propoñer tarefas cuxa dificultade exceda ás posibilidades reais dos discentes. Como mínimo, imos procurar definir na guía didáctica, como anteriormente indicamos, que coñecementos previos presupoñemos no alumno para que poidan realizar a WebQuest de forma autónoma.
 6º- Busca de recursos.


A seguinte parte do traballo consistirá na busca de recursos web (e, ocasionalmente, doutro tipo) oportunos para poder desenvolver cada campo temático dos previamente acordados. Nesta busca é conveniente realizar xa un filtrado ou selección de páxinas moi depurado, de tal forma que a páxina suxerida se axuste con gran precisión ao propósito, que nos formulamos.


7º- Inicio da WebQuest: analizando as taxonomías de tarefas. Proposta de tarefa.


Imos definir as estratexias posibles: dado o talante activo, que sen dúbida é unha das características básicas, sería preciso optar por algunha metodoloxía que permita que gran parte da iniciativa da aprendizaxe recaia no alumno: por exemplo, un enfoque do tipo tarefa de indagación, ou ben caso-problema. Antes de decantarnos por unha destas formulacións, realizaremos unha análise das principais tipoloxías de enfoque das tarefas, no que se denomina taxonomía das tarefas, a xeito de posibilidades.


Unha vez feita esta análise tomaremos unha decisión xa definitiva sobre o enfoque preciso que lle imos dar. Agora chega o momento de indicar que traballo final se vai esixir aos alumnos, e con que formato e condicións (tamén técnicas: por exemplo, un mural feito a man, unha reportaxe xornalística, unha presentación mediante diapositivas, un documento feito mediante un tratamento de textos ofimático, un número dun xornal, unha breve novela, construír un alternador dunhas determinadas condicións...). Tamén sería conveniente indicar como van organizar os alumnos o seu proceso de traballo: por exemplo, o número de sesións das que dispoñen, cantas delas con conexión a Internet, se van traballar por grupos (e como e quen organiza estes, ou se todos os grupos van realizar todas as actividades ou non, etc.).

 8º- A introdución.


Non é unha cuestión banal: se realmente queremos que para o alumno o tema resulte claro e prometedor, é imprescindible comezar pola elección dun tema que esperte curiosidade. Pero, sobre todo, é necesario que na introdución o alumno se sinta motivado respecto á proposta que imos efectuarlle.


Evidentemente, a formulación non será o mesmo para un alumno de educación infantil e un de ciclos formativos de grao superior (ou para unha WebQuest como esta, dirixida a docentes), e a formulación que pode ser moi válida para un nivel, para outro pode resultar pouco eficaz ou ata ridícula. En todo caso, só afirmamos a necesidade de que a introdución xere unha perspectiva que permita con éxito ao alumno establecer unha guía lóxica, ademais da imprescindible dose de motivación. E, a ser posible, esperte un dilema cognitivo: é dicir, introduza un interrogante que demostre ao alumno que cos seus actuais coñecementos hai algunha pregunta para a que non ten resposta. Isto é, léveo a cuestionarse os seus coñecementos anteriores, e estar disposto a ese proceso, enerxeticamente tan custoso, que é renunciar ás ideas previas para asimilar nova información e obter unha conclusións máis axustadas á realidade.


9º- Definición do proceso.


Neste punto terás que indicar os pasos concretos mediante os que os alumnos van levar a cabo o seu traballo. As estratexias poden ser distintas: algunhas WebQuest (como esta que imos desenvolver, por exemplo) indican actividades concretas que, gradualmente, van realizando os alumnos. E mesmo, en ocasións, a cada unha destas actividades acompáñase dos enlaces previamente seleccionados polo docente. Outras indican de forma máis xenérica actividades tipo que os alumnos farán, sen precisar que recurso é o apto para esta. 

10º- Índice de recursos.


En caso de que non se indicasen no proceso, realizarás un compendio dos medios (basicamente páxinas web) que propós o alumno para levar a cabo o seu traballo. Outra posibilidade, en caso de que proporcionases enlaces concretos para cada actividade, é indicar outros recursos complementarios, para completar información, por exemplo, ou para a eventualidade -probable- de que algúns dos enlaces que propós fallen.


11º- Proposta de avaliación.


Neste apartado, trátase de indicar que criterios de avaliación servirán para avaliar o traballo do alumno. Propoñeremos que para iso crees unha matriz de avaliación de tipo Rubrick.


12º- Idear as conclusións.


Neste punto do traballo, deberás propoñer algunhas ideas-eixe que permitan ao alumno recapitular sobre o tema aprendido, obter unha visión global deste. Pero, tamén, é necesario que o alumno resulte motivado, valore as virtudes do proceso de traballo que levou a cabo, e estea disposto para novas aventuras de coñecemento como as vividas.

13º- Elaboración da guía didáctica.


O último paso será crear unha sinxela guía didáctica. A WebQuest nace cunha filosofía de traballo cooperativo, non só entre os alumnos que a realizan, senón tamén entre os profesores que a deseñan. Por iso mesmo o seu formato natural é o dunha páxina web, identificada como WebQuest, e polo tanto localizable e dispoñible para ser usada por outros docentes. Pero para identificar de forma máis precisa algúns trazos básicos, que outro docente debese coñecer para sopesar a posibilidade de decidirse a levala a cabo, é preciso que indiques a que nivel vai dirixida, e, se é o caso, a que área, os obxectivos e contidos básicos, os coñecementos mínimos de informática que os alumnos terán previamente á realización, o tipo de recursos que son precisos para completar a tarefa, o autor, o correo electrónico e a data de publicación.


14º- Composición da WebQuest.

Agora chega o momento de dar forma á WebQuest, poñendo de forma ordenada os apartados anteriormente realizados. Para iso, poderás valerte dos equipos de distinto tipo xa realizados. Será conveniente incluír algunhas imaxes ilustrativas do tema que desenvolve.

15º- Publicar a WebQuest.


Agora trátase de facer público en Internet o resultado do teu traballo, valéndote dun programa do tipo FTP para subir á rede o teu WebQuest.


16º- Da WebQuest á programación das TIC no centro.


A WebQuest non pode ser unha acción desenvolvida de forma illada e des contextualizada. Para que realmente as TIC pasen a estar integradas na aula, é preciso aspirar a unha formulación máis ambiciosa, que planifique con máis precisión que tipo de conceptos e procedementos de TIC van dominar os alumnos ao longo do tempo. 


